
Annotatsiya: Ushbu maqolada Alisher Navoiyning "Hayrat ul-abror" dostonidagi 

hikoyatlar va axloqiy mazmundagi fikrlar tahlili bayon etilgan.  

Kalit soʻzlar: "Hayrat ul-abror", didaktika, hamd, naʼt, komil inson,nafs. 

Аннотация: В данной статье анализируются сюжеты и нравственные идеи в 

эпосе Алишера Навои «Хайрат ул-аброр».  

Ключевые слова: «Хайрат ул-аброр», дидактика, восхваление, на’т, 

совершенный человек, нафс. 

     Alisher Navoiy ijodiy merosini oʻrganish oʻzi yashagan davrda boshlangan boʻlsa 

ham, hali hamon bu sohadagi qiziqishlar toʻxtagani yo'q. Chunki she'riyatning ulkan 

sarhadlarini zabt etgan shoir ijodi hamon ijodkorlar uchun sirli bir olam va ilhom 

manbai bo'lib kelmoqda. 

Alisher Navoiy oʻzbek tilida birinchi «Xamsa» yozgan shoir sifatida mashhurdir. Bu 

besh dostondan iborat majmuaning birinchi dostoni falsafiy-didaktik mazmundagi 

«Hayrat ul-abror»dir. «Muhokamat ul-lug`atayn» asarida shaxsan Navoiy oʻzi 

ta`kidlagan «Hayrat ul-abror» Sharqda birinchi bo`lib fors tilida «Xamsa» yozgan 

ulugʻ ozarbayjon shoiri Nizomiy Ganjaviyning (1141—1203) «Maxzan ul-asror» 

dostoniga javoban yozilgan.  

Hayrat ul-abror ( Yaxshi kishilarning hayratlanishi) — Alisher Navoiy qalamiga 

mansub "Xamsa"ning birinchi dostoni (1483) boʻlib, didaktik ruhdagi taʼlimiy-

axloqiy, falsafiy doston. 3988 baytdan iborat boʻlib, 64 bob, 20 maqolatdan tashkil 

topgan. Aruzning sareʼ bahrida yozilgan. Asar anʼanaviy muqaddima — hamd va naʼt 

bilan boshlanadi. Navoiyning dunyo haqidagi qarashlari mana shu muqaddimada oʻz 

aksini topgan. Uningcha, dunyoning boshi ham, oxiri ham, yaratuvchi ham, 

kuzatuvchi ham barchasi Allohdir. 

 Alisher Navoiy “Xamsa”sining birinchi dostoni “Hayrat ul-abror”da didaktik 

ruhning ustuvorligi, obrazlar rang-barangligi, oʻsha davr jamiyatidagi bir qator 

dolzarb muammolar va turli chirkinliklarni roʻy-rost ochib berilishi bilan 

“Xamsa”ning keyingi dostonlaridan ajralib turadi.Asarning asosiy gʻoyasi komil 

insonni tarbiyalash. Komil insonni har kim oʻzicha tasvirlaydi, ammo Navoiyda esa 

boshqalardan ajralib turuvchi tushunchalar mavjud.“Komil inson” tushunchasi 

borasida Navoiyning oʻz mezoni bor. Navoiy idealidagi komil inson – iymonli, 

xalqqa nafi tegadigan, xalq gʻami bilan yashaydigan, hunarli, kamtarin, vafoli, 

qanoatli,nafsni yenga olgan, bir soʻz bilan aytganda, barcha insoniy xislatlarni oʻzida 

mujassamlashtirgan shaxs. Haqiqiy insonga xos boʻlgan fazilatlardan yana biri bu – 

rostlik, toʻgʻrilikdir. Navoiy “Hayrat ul-abror” dostonida mazkur mavzuga alohida 

maqolat bagʻishlaydi; rostlik, toʻgʻrilik hamda yolgʻonchilik, egrilik masalalariga 

keng toʻxtaladi. 

Qadimdan xalqimizda “qoʻli egri” iborasi oʻgʻri kishilarga nisbatan qoʻllanilib, 

xalqning ularga nafrati koʻp boʻlgan. Shuningdek, “Oʻgʻri qoʻli kesilmaguncha, 

oʻgʻriligini qoʻymas” maqolida xalqda biror shaxs oʻgʻrilik qilganida unga qoʻlini 

kesib tashlash orqali jazo berilganiga ko’pchilik asarlarda ishora keltirilgan. Shu 

anʼanani Navoiy ham oʻz dostonida tilga oladi: 

Boʻlsa ilik egrilik ichra samar, 

El ani kesmakda tuz etgay magar. 

Til toʻgʻriligi, rostgoʻylik – komil shaxs uchun muhim xususiyat. Bu xususiyatni 

oʻzida aks ettirolmagan inson – yolgʻonchi. Navoiy ularni hattoki musulmon 

sanamaslik kerakligini aytadi:  

Ulki shior ayladi yolgʻon demak, 

Boʻlmas ani eru musulmon demak. 

Bundan anglashiladiki, kishi oʻziga toʻgʻrilikni kasb qilmaguncha komillik darajasiga 

erisha olmaydi. Ushbu keltirgan fikrlar va misollardan kelib chiqib, yuqoridagi 

misralarning mazmuniy davomi sifatida  axloqiy ahamiyatga ega bo’lgan bir nechta 

hikoyatlar tahlili bilan tanishib chiqamiz. 

Qanoatli juvonmard bilan tamagir jahongashtaning hamroh boʻlgani, birining 

qanoat azobini chekish tufayli farogʻat boyligiga erishgani, ikkinchisining 

farogʻat boyligiga  berilganidan xorlik azobiga qolgani  

Fors oʻlkasidan ikki oʻrtoq Chin mamlakati tomon yoʻl oldilar. Biri azaldan 

berilganiga  qanoat qilardi; ikkinchisi esa undan ortiqni tamaʼ etardi. Ular qanchadan-

qancha yoʻllarni bosib borarkanlar, yoʻl boʻyida bir oddiy tosh uchrab qoldi. Uning 

yarmi yerga kirgan, yarmi tashqarida boʻlib, tashqaridagi qismiga ajoyib bir gap oʻyib 

yozilgan edi. Yozilgan xatni ular oʻqishdi:   

- Kimki qiyinchilikka bardosh berib, toshning orqa tomonini agʻdarsa, unda bir 

afsona  yozilgan. Oʻsha afsonaga koʻra, shu atrofda bir vayrona bor. Vayronaning 

tagida esa ajoyib bir xazina bor. Mashaqqatiga chidagan oʻsha xazinaga ega boʻladi. 

Kimki bu mashaqqatdan yiroqlik istasa, sabru qanoat hammadan yaxshiroqdir.   

Tamagir buni oʻqigach, besaranjom boʻlib, tamagirlik tomirlari qattiq ura boshladi.  

Xazina havasida tishlari gʻijirlab, toshning tagini qazishga tushib ketdi. Qanoat 

qiluvchi uning bu ishini koʻrib, parvo qilmasdan oʻtib ketdi. U dedi:   

- Bu naqadar mashaqqatli mehnat! Qanoat xazinasi mening hamrohimdir. Kimga 

Tangri ehson bermoqchi boʻlsa, tosh oʻz-oʻzidan yorilib, uning ostidagi ehson oʻz 

egasini topishi mumkin.  U yoʻlga tushib, tong otguncha yurdi, ertalab qarasa, bir 

shaharning chetiga kelib qolibdi.Shaharga kiradigan yoʻl koʻp ekan. Lekinu shu 

shaharga birinchi boʻlib kirdi. U darvozaga  yaqinlashib borganida, har tomondan 

odamlar chopib kela boshladi. Bu yer aholisining rasmi boʻyicha, podshoh mangulik 

yurtiga safar qilgan boʻlsa (oʻlsa), shahar xalqidan buni sir tutishar ekan. Sahar 

vaqtida kim shaharga oldin kirsa, uni taxtga oʻtqazib, boshiga toj kiydirib, qoʻliga 

uzuk taqishar ekan. Oʻsha rasm boʻyicha, uni ham davlat kishilari va askarlari 

mamlakat va sipoh ustidan podshoh qilib koʻtardilar.   

Boshiga mashaqqatni ortib olgan doʻsti boʻlsa, boylik havasiga berilib, mehnat bilan 

oʻz jonini rosa qiynadi, toshni boshqa tomoniga aylantirdi. U yerda yozilgan xatga 

qarab, uni oʻqidi:  «Kim xomtama boʻlsa, u dunyoda doim azobda», deb yozilgan 

ekan.   

Uni qanoat mamlakatga podshoh qildi; buni tamagirlik azobi xor-zor etdi.   

Qanoat bu- oʻz ixtiyori bilan nafsni tiyish;.Sabrli va qanoatli boʻlish 

musulmonlarning asosiy fazilatlaridan. Qurʼonning bir necha oyatlarida 

musulmonlarning sabr-qanoatli boʻlishiga daʼvat bor. Hadislarda inson uchun sabr-

qanoatdan yaxshiroq va ulugʻroq neʼmat ato etilmagani bayon qilingan. Sabr bilan 

inson oʻz hayoti uchun poydevor yaratadi.Ushbu hikoyatdan shuni anglashimiz 

mumkinki, komilllik darajasiga yetish uchun avvalo qanoatli bo’lmoq lozim. Qanoatli 

insongina komillikka erisha oladi, chunki u qanoat ila nafsni yenga oladi.Navoiy 

fikricha, kimki qanoatni o’ziga kasb qilgan bo’lsa, u eng boy va eng baxtli 

insondir.Oltin-u kumushlarni haqiqiy boylik deb bilish bu juda katta xato. 

Xalqimizda ham “Eng katta boylik-qanoat” degan naql bekorga emas. Bu haqida 

Navoiy ham hikoyat ohirida shunday fikr bildiradi: 

“Ey Navoiy, birovdan uch pul tamaʼ qilma: oʻzingda bor boʻlsa, uni boshqaga 

bersang, shu - karamdir.  Ey soqiy, men sening bodangdan tamaʼ qilaman, xolos. Bu 

ozod odamdagi ochkoʻzlik va  tamaʼni yoʻqotadi. Uning bir qultumi bilan meni 

yoʻlga boshla; qanoat mulkiga shoh qil!” 

Boriga qanoat qilmay dunyo molini sevmoqlik ikki dunyo saodatidan mahrum etadi. 

Zero, “Nafsini tiygan kishi sulton bo'lur, Nafsini tiymagan kishi ulton bo'lur.” deydi 

dono xalqimiz. Bunga yaqqol misol qilib yuqoridagi hikoyatni keltira olamiz.Qanoat 

bilan birga vafo ham axloqiy tamoyillardan biri hisoblanadi. Navoiy ta’kidlashicha, 

vafo olamdagi eng noyob gavhar, inson umrini bezovchi va unga mazmun 

bag’ishlovchi xislat. Vafoli kishi- shamdek yonib, o’zgalarga nur sochishi va buning 

evaziga hech narsa talab qilmasligi lozim: 

Yorki, oyini vafo yo’q anga, 

Sham’ kibidurki, ziyo yo’q anga. 

Quyidagi hikoyatda esa shoir ikki vafodor do’st sadoqatini ibrat qilib ko’rsatadi. 

Ikki vafodor yor bir-biriga vafo qilib, boshlaridan kechgani, ularning sharofati 

bilan yuz ming bosh qilichdan va qilich qindan qutulgani, hatto qayta qingaga 

kirgani  

Eshittimkim, baxtli podshoh, toʻrt ulusning xoni Temur Koʻragon iqlimlarni fath 

etishga  kirishganda, Hindistonda qattiq jang boʻldi. Unga gʻalaba yuz koʻrsatib, 

taqdir dushman lashkariga shikast soldi. Dushmanlarning hammasi dinsiz boʻlgani 

uchun (Temur) bek:  «Hammasini qilichdan oʻtkazinglar!» - dedi. Oʻliklarning 

koʻpligidan dashtlar toʻlib ketdi.  Qizil qon Nil boʻlib oqdi. Oʻsha soy toshicha 

kallalar uchdi; har kishi oʻzboshimchalik bilan bosh oldi. Oʻtkir tigʻlar har tomonda 

qon toʻkib, butun olamga gʻavgʻo soldi. Shu payt ikkita bechora  sevishgan nogoh 

ushbu qotillarga duch keldi. Shohning jazosidan omon qolish uchun askarlardan biri 

ularning birini chopmoqchi boʻlib otidan tushdi. Uni oʻldirish uchun askar yonidan 

tigʻini chiqargan edi, unisi oʻz sherigini tigʻ ostida koʻrib, uni ximoya qilish uchun 

qotilga oʻz boshini tutdi.   

- Agar sening maqsading bosh olish boʻlsa, uni qoʻy, uning oʻrniga bu boshni ola qol! 

-dedi u.   

Askar uning boshini olmoqchi boʻlgan edi, unisi ham xuddi shu soʻzni aytdi. U 

qaysiga oʻz zulmini koʻrsatmoqchi boʻlsa, boshqa biri oʻsha gap bilan oyogʻiga 

yiqilar edi. Burgut panjali qotilning jahli chiqib:   

- Paysalga solmay ikkalangizni ham chopaman! - dedi.   

U qaysi birini oʻldirishga oshiqsa, ikkinchisi toqatsizlik bilan der edi:   

- Tez boʻl, oldin meni oʻldira qol, to men oʻlguncha loaqal u tirik tursin!   

Ular bir-birlariga oʻz boshlarini inʼom qilardilar. Boshlarini kesdirish uchun tigʻni  

talashar edilar. Shu munosabat bilan orada birpas xayallash yuz bergan edi, birdan 

xalq orasida omon-omon boʻlgani haqida nido koʻtarildi. Chunki bu ikki yor bir-biri 

uchun jonidan kechgan edi, shoh ham xalqning gunohidan oʻtdi. Bu ikki yor doʻstlik, 

sadoqat tuygʻularini namoyish qilib, elni ham, oʻzlarini ham xalos qildilar.  

Do‘stlik tushunchasining mazmun mohiyati haqida donishmand kishilar, olim-u 

fozillar “Do‘stlik bir shahardirki, kaliti vafo, aholisi esa vafodorlardir” deya fikr 

bildirishgan.  

Anas ibn Molik (r.a)dan rivoyat qilingan bir hadisda Nabiy alayhissalom shunday 

marhamat qiladilar: “to o‘ziga yaxshi ko‘rgan narsani do‘sti uchun ham yaxshi 

ko‘rmaguncha birortangiz (komil) mo‘min bo‘lolmaysiz!”, (Imom Buxoriy va 

Imom Muslim rivoyatlari).  

Bundan ko’rinib turibdiki, doʻstini sevgan va unga vafosini saqlagan kishigina komil 

moʻmin boʻlishga haqli degan xulosaga kelamiz. Zero, vafo har bir shaxs uchun 

kerak bo’lgan xislatlardan biridir. Hikoyat soʻngida esa Navoiy shunday fikrlar 

bildiradi: 

“Ey Navoiy, Xudo senga  ham yor bersa, sen ham unga boshingni va joningni fido et. 

Ey soqiy, mehr-u vafo shartlariga  sodiq bosang, chin doʻst boʻlsang, bir qadah keltir. 

Jonim xalqumimga keldi, menga davo qil,  qachongacha vaʼda berasan, endi 

vaʼdangga vafo qil!” 

Keyingi hikoyatda esa mol-dunyoga qancha berilsang ham, ularning hisobini 

qanchalik bisyor qilsang ham bu dunyodan yolgʻiz oʻzing ketasan, hech qanday 

narsani hatto bir dona ignani ham olib ketolmaysan. Shuning uchun koʻp ham dunyo 

molini sevma degan haqiqat anglashiladi. 

Iskandarning yetti iqlim mamlakatlarini oʻz qoʻliga kiritgani va boʻsh qoʻl bilan 

bu dunyodan ketish otini ilgari surgani  

Hamma iqlimlarni qoʻlga kiritgan shoh Iskandar jahon mamlakatining taxtiga ega 

boʻldi.  U borib olmagan biron yer qolmadi. Biron yer qolmadiki, u bormagan 

boʻlsin. Dunyodagi hamma  yer va suv uning hukmiga oʻtib, xoʻlu quruq 

buyrugʻining qavzasiga tushdi. Osmonning koʻk gumbazi ustida xutba oʻqib, adolat 

tamgʻalarini (oltin, kumushga emas), yulduzlarga urdi.  Shohlar oʻz ixtiyorlari bilan 

unga qul boʻlishdi; unga qul boiish bilan ular faxrlandilar.  U ham shoh edi, ham 

valiy, ham paygʻambar. Uning tabiati esa donishmandlik bilan rostlangan edi. Uning 

asl zotida Jamshidlik odatlari bor edi. Oddiy koʻzgu unga jahonni koʻrsatadigan jom 

boʻlib xizmat qilardi. Etti qavat osmon hukmronligi unga muyassar, yetti iqlim unga 

boʻysungan edii Shunday yuksai martabali baxtiyor podshoh bu oʻtkinchi dunyodan 

kpʼchim koʻtarmoqchi boʻlib qolganda qiziq bir ojizlik va bechoralik xolatini 

boshidan kechirdi. Oldida qiziq bir ovoralik yuz berdi. Unga na xakimlari yordam 

qila oldi; na xizmatkorlari, na qullari uning farmonini bajara oldi. Ular barchasi bu 

yashil bogʻda qolib, u bir oʻzi qora tuprogʻning ichiga  yoʻl oldi. Bunday xalokat 

uning ichini oʻrtagach, shunday soʻzlar bilan u ichini boʻshatdi;   

- Shu nafasda men pastga qarab borayapman; shohlik nogʻorasi safarga chorlamoqda. 

Kim oʻz or-nomus shartini saqlamoqchi boʻlsa, mening unga shunday vasiyatim bor: 

vaqtiki pok boʻston qushi men tomon uchib kelib, poklik ayvoniga borishimni 

eslatgan chogʻda, oh tortib, olamni qorongʻi qilib, tobutdan menga uxlash uchun joy 

hozirlab, yoʻlimni qabr tomon boshlar ekansizlar, bir qoʻlimni tobutning yonidan 

chiqarib qoʻyinglar. Kishilar tobutga nazar solar ekanlar, ibrat yuzasidan shu qoʻlga 

qarasinlar. Bilsinlarkim, yetti oʻlka podshosi, yetti osmon mushkullaridan xabardor 

odam, endi jismida jon yoʻq, bu makondan, bu jahondan boʻsh qoʻl bilan ketmoqda. 

Kimki jahon mamlakatini havas qilsa, ushbu qoʻl unga yetarli tajribadir.   

Ey Navoiy, bu jahondan, jahondangina emas, jonning javharidan ham qoʻlingni tort.  

Ey soqiy, dilim orzusi - mastlikdir. Lekin qoʻlimning quruqligi bunga moneʼlik 

qilmoqda. Marhamat qilib, qoʻlimga may javharidan ber! May nimasi? Iskandar 

oinasini ber! 

Hikoyatdan fikr qiladigan bo’lsak, dunyo molini togʻ qilib yigʻgani bilan uni orqalab 

keta olmaydi. Oʻsha siym-u oltinlar narigi dunyoda unga yordam bera olmaydi. 

Aksincha qilgan yaxshiliklari va savobli amallari unga koʻmakchi boʻladi. Hikoyada 

ko’rinadiki, mol-dunyoga berilma, uning ortidan quvma, hatto yetti iqlim podshohi, 

kuch-qudrat sohibi ham qoʻli ochiq ketdi, yaʼni mol dunyo undan ham qolib ketdi 

sendan ham qoladi.. Muhabbat qoʻyishga bu narsalar yaramaydi, nafsingga erk berma 

deyiladi. Xalqimizda ham shunday naql bor "Dunyo moli — qo'lning kiri". Yaʼnikim 

qoʻlni yuvsang kiri ketganidek, mol-dunyo ham vafo qilmaydi. 

Xulosa qilib aytadigan boʻlsak, "Hayrat ul-abror" dostonida odamiylik, toʻgʻrilik, 

qanoatlilik, vafo, doʻstlik kabi xislatlarga keng oʻrin berilgan. Ushbu dostonga qayta-

qayta murojaat qilsak ham yanada yangi maʼnolarni topa olamiz. Komil insonni 

tarbiyalash gʻoyasi asarga juda ustalik bilan singdirilganki, har bir satrida bunga 

guvoh boʻlamiz.  

